
ABSTRAK
Nama: NORFADHLINA MD NOOR
No. Pelajar: P93196
Program: Doktor Falsafah (Pengajian Etnik)
Penyelia: Prof. Madya Dr. Chang Peng Kee & Dr Shazlin Amir Hamzah
Tahap pembentangan: Deraf Akhir
Tajuk: Pembingkaian Agama dalam Akhbar Atas Talian di Malaysia

Kajian ini membincangkan kepentingan penggunaan bingkai agama Islam yang tepat oleh akhbar apabila
melaporkan berita berkaitan Islam agar tidak menimbulkan salah faham dan ketegangan dalam masyarakat
pelbagai etnik dan agama. Berdasarkan kupasan konsep agama dari perspektif sosiologi barat yang telah
disesuaikan dengan perspektif Islam, empat bingkai agama Islam telah dikenalpasti iaitu; (i) ibadah; (ii)
syariat Islam; (iii) politikal Islam, dan; (iv) ad-deen atau kesyumulan. Bingkai (i) dan (ii) adalah bingkai
agama dalam kategori konservatif yang merupakan bingkai masyarakat mundur, manakala bingkai (iii) dan
(iv) adalah bingkai agama dalam kategori progresif yang merupakan bingkai masyarakat maju. Bingkai
agama dalam kerangka utama masyarakat di Malaysia dilihat telah berubah daripada bingkai agama
konservatif kepada progresif, seiring dengan projek modenisasi dan pembangunan yang telah membawa
kepada status negara sedang membangun. Perubahan yang sama turut berlaku dalam penggunaan bingkai
agama oleh akhbar. Bingkai agama ini telah dilihat menyumbang kepada keharmonian, kestabilan, dan
keamanan masyarakat. Walau bagaimanapun, akhir-akhir ini terdapat pula sesetengah akhbar yang tidak
lagi menggunakan bingkai agama progresif dalam melaporkan berita berkaitan Islam. Mengambil kira
permasalahan ini, kaedah analisis isi kandungan secara kualitatif terhadap akhbar atas talian iaitu Utusan
Malaysia (UM), Harakah Daily (HD), New Straits Times (NST), Free Malaysia Today (FMT) dan Malaysiakini
(MK) dijalankan untuk memahami situasi yang sedang berlaku dalam negara, masyarakat, dan organisasi
media itu sendiri sehingga menyebabkan berlakunya perubahan pola bingkai agama dalam akhbar. Konsep
agama, konsep bingkai, teori modenisasi, dah teori pembingkaian media akan menjelaskan punca
permasalahan ini. Hasil analisis menunjukkan bahawa semua akhbar cenderung menggunakan bingkai
agama politikal Islam. Namun, hanya akhbar UM dan HD dilihat telah menggunakan bingkai politikal Islam
yang terperangkap dalam kategori konservatif. Perbezaan bingkai agama parti politik dan kumpulan sasaran
akhbar yang disebabkan oleh perubahan negara menjadi faktor pengaruh terhadap pola penggunaan bingkai
agama oleh akhbar. Kajian ini menunjukkan kefahaman tentang pelbagai jenis bingkai agama boleh
dijadikan asas pelaporan berita supaya bingkai agama progresif sentiasa diangkat untuk menjadikan negara
ini harmoni, stabil dan berterus maju. Jelas penggunaan bingkai agama konservatif akan menjadikan negara
mundur serta rakyat kepebagaian di Malaysia dipisahkan oleh tafsiran agama yang sempit.

Kata kunci: bingkai agama, akhbar, masyarakat, parti politik, keharmonian.

